
Idaztearen abentura 

Claudio Rodriguez 'Aventura' liburua idazten ari zela hil zen, eta lana amaitu gabe utzi zuen 

Jon Benito 

Ia sei urte dira Claudio Rodriguez (Zamora, 1934 - Madril, 1999) hil zela. 65 urte beteko zituen bizirik balitz. Liburu bat ari zen idazten. Titulua ere bazuen liburuak: Aventura. Haren seigarren liburua izango zen, baina amaitu gabe geratu zen: hamaika poema zeuzkan eginda. Hamaika; ez gehiago. 

Balio handia dute poema horiek, gero eta gehiago kostatzen baitzitzaion idaztea eta poema liburuak amaitzea. Urte asko pasatzen ziren liburu bat idazten zuenetik hurrengoa idatzi arte: bost hasieran, zazpi gero, hamaika, hamabost... Poesia ez zen Claudio Rodriguezentzat hil artekoa. Ez zen poeta profesionala. Horregatik ematen zituen garai luzeak isilik. Poemak etengabe moldatzen zituen; zuzentzaile amorratua zen. Asko zuzentzen zuen azken bertsioa izan arte. Ez zen bere lanarekin gustura geratzen erraza. Horregatik ere atzeratu ziren bere argitarapenak.Ezin dira Aventura liburukoak poema bukatutzat hartu. Hil zenean utzi bezala daude poemok, zuzenketaz beterik, azken bertsiotik urruti. Horregatik da berezia liburu hau. Poema bat nola joaten den egileak nahi duen horretara estutzen, egileak nola leuntzen eta orrazten duen ikus dezake irakurleak. Nola pasatzen den poema ikatzetik diamantera. Prozesu osoa ikusten da: titulua lehendabizi, lerroz lerro nola doan luzatzen, nola kentzen dituen hitzak beste hitz batzuekin ordezkatzeko. Poema hasieratik, sortze beretik ikusi ahalko du irakurleak. 

Abentura metafora gisa 

Aventura. Poemak gordeta zeuzkan karpetan ageri zen hizki larriz. Honako hau ere ageri zen: «Ez da ibilbide bat, Abentura bat baizik». Beste hau ere bai: «Abentura=askatasuna». Abentura hitza edo kontzeptua oso ohikoa zen Rodriguezen aurreko poesian: «Gaur/ eginkizuna, abentura/ da bilatzen dudana, ez memoria». Sortzearen abentura islatzen da azken liburu honetan: ideia eta gauzatzea. Idazlea nola doan artisaua legez poema fintzen eta lantzen. Abentura esperientzia eta kontzeptu fundamentalei lotua agertzen da. Metafora da. Bakoitzarenak, isilak, ezkutuko gaiak kontatzen dizkigu: ikusitakoak, sentitutakoak, bakarrak. Horregatik da abentura. Poemek bere arriskua dute. Idaztearen eta bizitzearen abentura da: «Poesia bilaketa da, errealitatearen eta hizkuntzaren bidezko esperientzia poetikoaren parte hartzea, eta argi dago poema bakoitza xede hori lortzeko jazarpen moduko bat dela». 

Gazterik hasi, bainagutxi publikatu 

Don de la ebriedad hamazazpi urterekin idatzi zuen. Bere lehen poemak Gaztelako, Zamorako jende eta lurrarekin harremanetan egin zituen. Ibiliz, bidea egin ahala, paseoan idatzi zituen. Ibili eta ikusi. Ikusi eta sentitu. Bularrera belarria gerturatu eta espero gabeko dardarak atzeman. Entzule eta irudikor. Juglare eta aztia zen aldi berean Rodriguez. Begi garbi eta inozenteak zituen. Ikusi eta hitz zehatzak aukeratuko zituen bizitakoa sentitzeko. Horrela idatzi zuen. 

Claudio Rodriguezen lanak haren garaian egiten zenarekin ez zuen antzekotasunik. Ez zuen garaikideekin edo aurreko belaunaldiekin loturarik. Bakarra zen. Horregatik zen berezia Rodriguezen lana. Hainbat sari eskuratuko zituen Don de la ebriedad liburuarengatik. Adonais saria, adibidez. 

Conjuros hurrengo liburuan giza harremanak eta elkartasuna izan ziren hari nagusia. Gero, Alianza y condena (1965) liburuan, aspaldiko gogoa bazter utzi eta ardura eta ausikiei leku egin zien. Helduagoa zen, baina adur txarrekoa. Denborarekin Rodriguezen prozesu sortzailea mantsotuz joan zen. 

El vuelo de la celebración liburuak bost ardatz izan zituen: inozentzia, ezagutza, ohiko kontenplazioa, argia eta historia. Gaztaroa jada oroimen mingarria zen. Damua agertzen da. Bizitza saldu egin daiteke. Interesa agertzen da, traizioa eta ekintza inozenteen mundua erori egin da, doilorkeriak bere lekua du. Eta etikak. Beti etikak. Gizakiaren mundua, baina ez gizaki abstraktuarena. 
P CLAUDIO RODRIGUEZ ETA EUSKAL HERRIA 

Kantauri itsasoaren ertzean 
Denbora asko pasatzen zuen Euskal Herrian. 50eko hamarkadatik Zarautzen eman ohi zuen uda. Aventura liburuan kostaldeko herriei erreferentzia zuzena egiten die, Galerna en Getaria eta Marea en Zarautz poemetan. Hainbat euskal idazlerekin ere harremana zuen Claudio Rodriguezek, besteak beste Anjel Lertxundi eta Mikel Lasarekin. Anjel Lertxundik, Mentura dugun artean liburuan, Egunsentiak ez du adinik kapituluan Claudio Rodriguezek nola eragin zuen kontatzen du, adibidez. 

